Mathaios 24:35 - Ka bneng bad ka khyndew kin leit noh,
hynrei ki ktien jong nga kin ym leit noh satia.

U Diokletian, u patsha jong ka Rome ha ka spah snem kaba
saw, u la ialeh pyrshah ia ki ain tynrai jong ki Khristan, u la
shim da ka bor ia ka Jingthoh Bakhuid na ki bad u sa thang.
Hynrei watla katta ruh ka Baibl ka nangroi kham bun
pynban. Wat haduh mynta ia ka Baibl la ju tip kum ka kot
kaba lah die eh lyngba ki por baroh.

KA DAK HA KA JINGIM U BRIEW

Rom 1:16 - Namar ngam sngewlehrain ia ka Gospel U
Khrist; naba ka long ka bor U Blei ia ka ban pynim ia uwei
pa uwei uba ngeit.

2Korinth 5:17 - Kumta lada uei uei u don ha u Khrist, u
long u jingthaw ba thymmai: kiei kiei ruh kiba rim ki la
duh noh, ha khmih kiei kiei baroh ki la jia long kiba
thymmai.

Lyngba ka jingtip ia ka Jingthoh Bakhuid, ki shynrang bad
kynthei ki la pyndkut ia u kynjri da ka jingaiei jong U Khrist
na ka bor jong ka pop. Ki nongkrenbein ki la kylla long kiba
bha bad kiba khuid. Uba buaid ula kylla long uba tip briew.
U runar ula kylla long uba bha bad uba donburom. Ki briew
kiba la dap da ka jingbymman, la pynkylla ia ki sha ka dur U
Blei. Kane ka jingkylla ka dei kaba phylla na kiba phylla tam.

Salm 34:8 - Ah to mad bad to khmih ba U Trai u long uba
bha, suk uta u briew uba shaniah ha u.

Lada ngin pdiang ia ka Baibl kum ka nonghikai bad ka
nongialam jong ngi, ngin shem ia ka jingpynim ha U Khrist,
bad ngi ruh ngin long ki sakhi sha kiwei, ba U Blei jong ka
Baibl U don ka bor ban pynkylla ia ka jingim jong ngi. Ngi lah
ban don ka jingjop thiaw ia ka pop wat ha kane ka jingim
kaba mynta, lada ngi ngeit ha U Jisu, U Khun ba la kha
marwei jong U Blei.

1loannis 5:4,5 - Naba kaei kaei baroh ia kaba la kha na U
Blei ka jop noh thiaw ia ka pyrthei: te kane ka long kata ka
jingjop kaba la jop noh thiaw ia kata ka pyrthei, ka
jingngeit jong ngi kein. Uei uta uba jop noh thiaw ia kata

ka pyrthei, tang uta kein uba ngeit ba U Jisu u long U Khun
U Blei.

Ko ki paralok baieit, ka Baibl ka dei ka kot bashisha. Ki sakhi
bashongnia ki don ha khmat jong phi, iit bniah phi ia ki sla
jong ka bad phin sa shem ia ka khubor U Blei na ka bynta
jong phi. Ka Baibl ka dei ka kot jingpyntip U Blei, ha kaba
ngin ioh tip kumno ban im ha ka jingsuk bad ka jingkmen.
Hynrei shuh shuh, kan pyni ha phiia U Jisu Khrist U Khun U
Blei, Uba long ka Lynti sha U Blei U Kpa bad ka jingim
bymijukut . (Ioannis 14:6)

Hooid, phi lah ban shaniah ha ka Baibl. Bad phi lah
ban shaniah ha U Nongthoh bakynjablei jong ka, U
Syiem jong ka bneng salonsar.

*Pyntip ia ngi:
Lada phi kwah ban ioh Baibl study ei halor kane ka
subjek bad kiwei de, bad lada phi kwah sa da kiwei pat
ki kot lyngkdop sngewbha pyntip sha ngi, ngi kloi ban
wan ai sha phi.

HATO DON NE EM Ll BLEI?

Watla U Blei um shym la pynpaw ialade ha ki jingsngewthuh
jong ngi, naba ngim iohi ia u, ne sngew ia u, ne ktah ia u,
hynrei um shym la iehnoh ia ngi hapdeng ki jingklumar
jingmut bad jingartatien khlem ki sakhi shaphang ka jingdon
jong U. U Blei um ju dawa ia ngi ban ngeit khlem da ai ia ki
sakhi bashongnia ban pynshong nongrim ia ka jingngeit jong
ngi. Ka jingdon jong U, ka jinglong jong U bad ka jingshisha
ka ktien jong U, la pynskhem ia ki baroh da ka jingshisha
bad ki sakhi shaphang kine ki bun kyrhai.

KI DAK HA KA KHYNDEW

Baroh sawdong ia ngi ha ka pyrthei ki don bun bha ki sakhi
ban khmih na ka jinglong ryntih, ka jingitynnad, ka jingiahap
sur, ka jingbit jingbiang bad ka jingstad bajanai. Pyrkhat ia
ki jingphylla na ki jingthaw - ka jingitynnad bad jingiwbih
jong ki syntiew, ka jinghap u ior u thah, ki thapniang
thapbalieh, ki sner thapbawa, ki sner sim, ka jingsan u kew,
ka kam ba phylla kaba man ka snem kaba dei ka jingphet
shnong ki kynhun sim na kawei ka jaka sha kawei pat.

Haba peit bad pyrkhat, ka dawa ia ka jingdon u nongbuh
nongthaw, u nongsumar, u nongpynwan dur ia kine kiei kiei
baroh ha ka pyrthei. Bad U Blei jong ka Baibl U kam ia kine
kiei kiei baroh, U kam ba long ma U uba thaw ia kiei kiei
baroh.

Isaiah 45:18 - Naba kumne u ong U Trai uba la thaw ia ki
bneng; uta u long U Blei; u la thaw ia ka khyndew bad u la

pynlong ia ka; u la thung ia ka, um shym la thaw suda ia
ka, u la thaw ia ka ban shong briew; nga nga long U Trai;
te ym don uwei pat.

Mathaios 6:28,29 - To pyrkhat ia ki tiew Lili ha ryngkew,
katno ki manbha; kim trei, lymne kim thir.

Job 12:7,8 - Hynrei to kylli te ia ki mrad,te kin hikai ia me:
bad ia ki sim ka suin, te kin iathuh ia me;lane to kren ha ka
khyndew, te kan hikai ia me; bad ki dohkha ka duriaw kin
pyntip ha me.

Ka lah mo ba kine kiei kiei kiba phylla na ka jingpynlong la
pynlong da ma ki hi? Hato yn nym don u Nongthaw?

Kl DAK HA KI SAHIT BNENG

Salm 19:1-4 - Ki bneng ki pynbna ia ka burom U Blei; bad
ka sahit bneng ka pyni ia ki jingleh ki kti jong u. Kawei pa
kawei ka sngi ka iaibna ka jingkren, bad kawei pa kawei
ka miet ka iaipyni ia ka jingtip. Ym don ka jingkren lymne
ka ktien; ia ka jingsawa jong ki ym lah ban iohsngew kein.
U ksai jong ki u la leit mih lyngba ia ka pyrthei baroh, bad
ki ktien jong ki haduh kaba kut ka pyrthei.

Isaiah 40:26 - To khmied ia la ki khmat shajrong, bad to
khmih uei uba la thaw ia kine, uba pynmih noh ia u
paidbah jong ki da kaba niew, u khot ia ki baroh da ka
kyrteng, da ka jingkhraw ka bor jong u, bad ba u khlain
bor, uwei ruh um jah noh.

Ha ka bneng kaba ha neng jong ngi ki don ki juh ki sakhi na
ka dur, ka jingryntih, ka jingitynnad, ka jingbit jingbiang.
Pyrkhat ia kine ki jingphylla jong ka bneng: ka jingkhraw ha
ka jingthew, ka jingkhia, ka jingbun, ka jingjngai jong ki met
bneng bad ki khlur; ka jingpynshongdor ba thikna bad ka
jingiahap sur, ka jingkhih ne jingkylla jaka, ka jingshit
jingkhriat bad haba ki met bneng ki iaid sawdong ia ka sngi;
ka jingphiah jong ka por, ka jingbiang thik jong ka por; bad
kumno ba la kyrshan ia ki baroh ha ka jinglong kaba iahap
sur da ki hukum bad ka jingpyniaid kabym lah ban kylla.

Ka lah mo ba kine kiei kiei kiba phylla na ka jingpynlong la
pynlong da ma ki hi? Hato yn nym don U Nongthaw?

Jeremaiah 10:12 - U la thaw ma U ia ka khyndew da la ka
bor, ula pynskhem ia ka pyrthei da la ka jingstad, bad da
la ka jingshemphang ula siang ia ki bneng.

KI DAK HA KA MET U BRIEW

Salm 139:14 - Ngan ainguh ia me, naba la thaw itieng
bad phylla ia nga; kiba phylla ki kam jong me; bad ka
mynsiem jong nga ka tip bha ia kata.

Ha ka met jong u briew ki don ki sakhi baphylla shaphang ka
rukom thaw dur bastad, ka jingtreikam bad ka jingiabiang
jong ki thied ki jaw, kiba ngi hi ki briew da lade ia lade ngim
lah ban sngewthuh kumno ki treikam, bad ka jingpynlong ba
ngin lah ban pyrkhat na ka bynta ka lawei. Pyrkhat ia kine ki
jingthaw baphylla ha ka met jong ngi: ka dohnud, ka
jabieng, ki khmat, ki shkor, ki kti ki kjat, ki thied ki jaw, ki
snier, ka jingsan bad jingjrong, ka jingsngewthuh ha kaban
ktah, ban mat, ban sma, ban iohi bad ban iohsngew.

Ngin leh kumno, kat kine ki sakhi bym lah niew shuh kiba ha
ka khyndew, ha ki bneng bad ha ki dkhot met jong ngi?
Ngim lah ban shu kyntait ia ki. Ki dawa ia ka jingbatai
bashongnia. La ki wan mih da kaba shu thaw lane da kaba
shu jia ryngkhat. La ki long ki jingthaw U Blei lane ki long na
ka nusip.

Hato phi la ju iohsngew ia ka jingiathuhkhana ba ka iing ka
shna da lade ia lade? Kum kata ka long kaei kaei kabym lah
ban long, kumba ngi ju tip hi. Hynrei ka pyrthei bad ka met
jong ngi ki long kiba kham iphylla ban ia kiei kiei kaba ka kti
briew ka lah ban thaw. Ka daw jong kane, ka dawa ia ka
jingdon U Nongthaw.

Hebru 3:4 - Namar ia ka iing baroh la thaw dano dano;
hynrei uta uba thaw ia kiei kiei baroh long U Blei kein.

KI DAK NA KI ARCHEOLOGY
La shem ia ki katto katne ki mawlyngkniap kiba iathuh ha
ngi ba ka Baibl ka long ka ktien U Blei bad kaba shisha.

Ha u snem 1887, la shem ia kine ki mawlyngkniap ba la thoh
record shaphang ki jingjia jong ki syiem Babilon hapdeng ki
snem 605-594 BC ha ka por ba U Nebukhadnessar u dang
long syiem.

Ha uwei u Mawlyngkniap la thoh ia kine ki lai tylli ki jingjia:

1. Ka thma ha Carchemish ha
kaba u Nebukhadnessar ula jop
ia u Pharoah Necho ha u snem
605 BC.

2. Ka jingkiew sha ka khet u
Nebukhadnessar II.

3. Kajingshah jop ka Jerusalem
hau March 16, 598 BC.

Ha kaba iadei bad ka jingjia kaba lai, ka ong kumne:

“Ha u bnai ba hynniew (jong 599 SK), ha u bnai Chisley
(Nov/Dec) u syiem ka Babilon u la lum ia ki shipai, bad
hadien ba u la hiar thma ia ka ri ki Hatti (Syria/Palestine)
u la kerkut ia ka nongbah Judah. Ha ka sngi kaba ar jong u
bnai Hadara (March 16th jong u snem babud) u la kerkut
ia ka nongbah bad u la shim ia u syiem (Jehoiakin) kum u
koidi. U la buh ha ka jaka jong u da uwei pat u syiem
(Zedekiah) katba kum ka jingjied jong u, bad hadien ba u
la ioh jingsiew bainguh, u la phah (ia ki) sha Babylon.”

[https://en.wikipedia.org/wiki/Siege_of Jerusalem_(597_B
Q)]

Ka jingai jingkhein jong ki nong Babilon ka pynskhem ia ka
jingthoh jong ka Baibl ha ka rukom kaba iasyriem thik.
Sngewbha pule (2 Ki Syiem 24:10-17) phin shem ba kaei ba
ka histori ka kren ka pynskhem ia kaei ba ka Baibl ka ong.
Kaei ba ka Baibl ka ong shaphang u Syiem Nebukhadnessar
ka long kaba shisha. Ka Baibl kam dei ka puriskam hynrei ka
dei ka ktien jong ka jingshisha ha kaba U Blei u long u
Nongthoh jong ka. kaba don ia ka khubor babha na ka
bynta u khun bynriew.

KA DAK JONG KA JINGIAINEH JONG KA BAIBL
2 Timothi 3:16 - Ka jingthoh baroh ka long kaba la
pyrsad mynsiem da U Blei.

Isaiah 40:8 - Uta u phlang u iap tyrkhong, uta u syntiew u
tlor noh; hynrei ka ktien U Blei jong ngi kan neh junom.



